
Динимизда ҳар бир амалнинг тўғрилиги, унинг Аллоҳ даргоҳида мақбул
бўлиши ниятга боғлиқ. Рўза ҳам ният билан тутилади. Фарз ва нафл
рўзаларда ният қандай бўлиши кераклиги ҳақида ривоятлар ва батафсил
маълумотлар келган. Қуйида улардан баъзиларини келтирамиз.

ِهْيَلَع ُهللا ىَّلَص ِهللا َلوُسَر َّنَأ َمَّلَسَو ِهْيَلَع ُهللا ىَّلَص ِّىِبَّنلا ِجْوَز َةَصْفَح ْنَع
َدُواَد وُبَأ ُهاَوَر .ُهَل َماَيِص َالَف ِرْجَفْلا َلْبَق َماَيِّصلا ِعِمْجُي ْمَل ْنَم :َلاَق َمَّلَسَو
ُهُدَنَسَو ُّيِناَرَبَّطلاَو ُّيِقَهْيَبْلاَو ُّيِنْطُقَراَّدلاَو َةَمْيَزُخ ُنْباَو ُدَمْحَأَو ُّيِئاَسَّنلاَو ُّيِذِمْرِّتلاَو
.ٌحيِحَص

Набий соллаллоҳу алайҳи ва саллам завжалари Ҳафса розийаллоҳу
анҳодан ривоят қилинишича, Расулуллоҳ соллаллоҳу алайҳи ва саллам:
“Ким фажрдан олдин рўзани ният қилмаса, унинг учун рўза йўқдир”,
деганлар. (Абу Довуд, Термизий, Насоий, Аҳмад, Ибн Хузайма, Дорақутний,
Байҳақий ва Табароний ривояти. Ҳадис санади саҳиҳ).

Аксар уламолар мана шу ривоятни далил қилиб, фарз ва вожиб рўзалар
учун тонг отмасидан аввал ният қилиб олиш лозимлигини таъкидлашган.
Уларга кўра, нафл рўзаларда заволгача ният қилса бўлади. Аммо ҳанафий
уламоларга кўра, фарз, вожиб ёки суннат рўза бўлсин, барчаси учун
заволгача ният қилиб олса бўлади.

Рамазон ойи рўзасини мутлоқ ният ёки нафл рўза нияти билан тутса ҳам
фарз рўза ўрнига ўтади. Сабаби Рамазон ойида фарз рўзадан бошқа рўза
тутилмайди. Масалан, Рамазон ойида рўза тутишни ният қилдим, дейиш
кифоя. Хоҳлаганлар фарз рўзани ният қилдим, тарзида ният қилсалар ҳам
бўлади.

Бироқ қазо, каффорат ва мутлоқ назр рўзалар учун кечаси ният қилиш ва
ниятни аниқ қилиш лозим. Сабаби бу турдаги рўзалар учун алоҳида вақт
тайин қилинмаган. Банда уларни хоҳлаган вақтида тутиши мумкин. Изоҳ
ўрнида шуни айтиш мумкинки, қазо, каффорат ва назр рўзалар учун субҳи
содиққача ният қилиб олиш ва қайси рўзани тутаётганини аниқлаштириш
лозим.



Ҳанафий уламолар, хусусан Абу Юсуф ва Муҳаммадлар наздида муқим ва
мусофир, соғлом ва бетоб кишилар орасида фарқ йўқ. Яъни, муқим ҳам,
мусофир ҳам, соғ ва касал киши ҳам куннинг ярмидан олдин – заволгача
рўза тутишни ният қилиб олишлари мумкин .

Шофеъийлардан бошқа жумҳур уламолар рўза тутиш учун ният қилиш
шартлигини таъкилашган. Сабаби хоҳ Рамазон ойи, хоҳ бошқа рўза бўлсин,
булар ибодатдир. Ибодат фақат ният билан тўғри бўлади. Шофеъийларга
кўра, рўзанинг нияти рукндир. Уларга кўра, банда рўза давомида еб-
ичишдан тийилиши лозим бўлганидек, ният қилиши ҳам талаб этилади.

Аксар уламолар Рамазон ойининг ҳар бир куни учун алоҳида ният қилиш
шартлигини айтишган. Сабаби ҳар кунлик ибодатга алоҳида ният
қилинади. Аммо моликийлар бир ойлик Рамазон рўзасини бир ният билан
тутиш жоиз эканини айтишган.

َلَخَد اَذِإ َمَّلَسَو ِهْيَلَع ُهللا ىَّلَص ِهللا ُلوُسَر َناَك :ْتَلاَق اَهْنَع ُهللا َىِضَر َةَشِئاَع ْنَعَو
اَنْيَلَع َلَخَدَف :ٌعيِكَو َداَز .ٌمِئاَص ىِّنِإ :َلاَق َال :اَنْلُق اَذِإَف ٌماَعَط ْمُكَدْنِع ْلَه :َلاَق َّىَلَع
َلاَق .ِهيِنْدَأ :َلاَقَف َكَل ُهاَنْسَبَحَف ٌسْيَح اَنَل َىِدْهُأ ِهللا َلوُسَر اَي :اَنْلُقَف َرَخآ اًمْوَي
ُّيِعِفاَّشلاَو ُدَمْحَأَو ُّيِئاَسَّنلاَو َدُواَد وُبَأَو ٌمِلْسُم ُهاَوَر .َرَطْفَأَو اًمِئاَص َحَبْصَأَف :ُةَحْلَط
.ُّيِنْطُقَراَّدلاَو َناَّبِح ُنْباَو

Оиша розийаллоҳу анҳодан ривоят қилинади: “Расулуллоҳ соллаллоҳу
алайҳи ва саллам менинг олдимга кирсалар, “таомингиз борми?” деб
сўрардилар. Агар биз: “Йўқ”, десак, “у ҳолда мен рўзадорман”, деб
айтардилар. Вакийъ (ривоятида): “У зот бошқа куни менинг олдимга
кирдилар. Биз: “Эй Расулуллоҳ, бизга ҳайс совға қилинди, уни сизга олиб
қўйгандик”, деганимизда, у зот: “Ундай бўлса, уни олиб кел”, деганлар”ни
зиёда қилган. Талҳа айтади: “У зот рўзадор ҳолларида тонг оттирган
эдилар, кейин рўзаларини очиб юбордилар” (Муслим, Абу Довуд, Насоий,
Аҳмад, Шофеъий, Ибн Ҳиббон ва Дорақутний ривояти).

“Ҳайс” хурмо, қурт ва ёғ қўшилиб тайёрланадиган таом. Бу таомни
тайёрлашда қурт ўрнига ун ишлатиш ҳам мумкин.

Ушбу ривоятдан нафл рўзалар учун кундузи ният қилиб олиш жоизлиги
маълум бўлади. Бунинг учун куннинг аввалида таом ва ичимликдан
тийилиш шарт. Қолаверса, аввал рўза тутиш нияти бўлмаган одам кун
давомида рўзани очувчи ишлардан тийилган ҳолда ният қилиб олиши
мумкин. Агар нафл рўза учун заволдан сўнг ният қилинса, бундай рўза



тўғри бўлмайди.

Шунингдек, мазкур ривоятга кўра, нафл рўза тутган одамнинг ихтиёри
ўзида бўлиб, у хоҳласа, рўзани очиб юбориши мумкин. Бироқ, Абу Ҳанифа,
Молик Ҳасан Басрий, Макҳул ва Нахаъийларга кўра, ким нафл рўзани очиб
юборса, унинг қазосини тутиши вожиб бўлади. Бунга улар Дорақутний ва
Байҳақий Оиша розийаллоҳу анҳодан келтирган ривоятни далил
қиладилар.

